
 

 

 

 

 

 

 

 

 

 

Ўзбекистон Республикаси Рақобатни ривожлантириш ва 

истеъмолчилар ҳуқуқларини ҳимоя қилиш қўмитаси ҳузуридаги 

жамоатчилик кенгашининг 2026 йилнинг 26 июн куни ўтказилган 

йиғилишининг 02-сонли  

БАЁНИ 

 

Раислик қилди: Ўзбекистон Маркетинг уюшмаси бошқарув раис Диёр 

Мирзаахмедов 

 

 

Қатнашдилар: 

 

Жамоатчилик кенгаши аъзолари: Ш.Шарахметов, 

Х.Худойбердиев, М.Сафаров, Д.Мирзаев, Р.Джураев, 

З.Вахидов, О.Насиров, Л.Ачилова, К.Ниязов, 

М.Акрамова, Р.Назаров, Л.Николенко, Ш.Латипов, 

Б.Атаханов, О.Усмонов ҳамда Қўмита масъул 

ходимлари, Олий Мажлис Сенати, Марказий банк, 

вазирлик ва идоралар, тижорат банклари, нодавлат 

нотижорат ташкилотлари ва халқаро ташкилотлар 

вакиллари.  

 

К У Н Т А Р Т И Б И 

1. «Глобал ноаниқлик шароитида барқарор иқтисодий ўсиш 

драйвери сифатида рақобат сиёсати чоралари» мавзусидаги халқаро 

конференция якунлари юзасидан ахборотни эшитиш. 

2. Глобал иқтисодий ноаниқлик шароитида рақобат сиёсатини 

такомиллаштириш, бозорларда соғлом рақобат муҳитини таъминлаш ва 

истеъмолчилар ҳуқуқларини ҳимоя қилишнинг устувор йўналишларини 

муҳокама қилиш. 

3. Халқаро экспертлар томонидан билдирилган таклифлар ҳамда 

уларни миллий амалиётга татбиқ этиш масалаларини кўриб чиқиш. 

4. Жамоатчилик кенгаши аъзоларининг таклиф ва тавсияларини 

муҳокама қилиш. 

 



 
Йиғилишни Жамоатчилик кенгаши раиси Д.Мирзаахмедов очиб, кейинги 

йилларда мамлакатимизда рақобат сиёсатини янада такомиллаштириш, товар ва 

молия бозорларида соғлом рақобат муҳитини шакллантириш ҳамда истеъмолчилар 

ҳуқуқларини ҳимоя қилиш бўйича кенг кўламли ислоҳотлар амалга 

оширилаётганини таъкидлади. 

У ўз сўзида бугунги кунда жаҳон иқтисодиётида кузатилаётган глобал 

ноаниқликлар, инфляция босими, таъминот занжирларидаги узилишлар, рақамли 

иқтисодиётнинг жадал ривожланиши ҳамда геосиёсий жараёнлар рақобат сиёсатини 

янада такомиллаштиришни талаб этаётганини қайд этди. 

Шу муносабат билан мазкур йиғилишда халқаро конференция доирасида 

билдирилган фикр ва таклифларни муҳокама қилиш, илғор халқаро тажрибаларни 

миллий амалиётга жорий этиш юзасидан Жамоатчилик кенгашининг тавсияларини 

ишлаб чиқиш муҳим аҳамият касб этиши таъкидланди. 

Кун тартибидаги биринчи масала бўйича Ўзбекистон Республикаси Олий 

Мажлиси Сенати Бюджет ва иқтисодий масалалар қўмитаси раиси Э.Гадоев сўзга 

чиқди. 

У ўз маърузасида халқаро конференциянинг мақсади ва аҳамияти ҳақида 

тўхталиб, бугунги кунда рақобат сиёсати барқарор иқтисодий ўсишни 

таъминлашнинг энг муҳим омилларидан бирига айланганини қайд этди. 

Шунингдек, рақобат муҳитини ривожлантириш орқали иқтисодиёт 

тармоқларида самарадорликни ошириш, инвестициялар учун қулай муҳит яратиш, 

тадбиркорликни қўллаб-қувватлаш ҳамда истеъмолчилар манфаатларини ҳимоя 

қилиш масалалари халқаро ҳамжамият эътиборида эканлиги таъкидланди. 

Маъруза давомида мамлакатимизда рақобат соҳасида амалга оширилаётган 

ислоҳотлар, қонунчиликни халқаро стандартларга мувофиқлаштириш ҳамда давлат 

органлари ва халқаро ташкилотлар ўртасидаги ҳамкорликни янада 

ривожлантиришга қаратилган ишлар ҳақида батафсил маълумот берилди. 

Шундан сўнг Рақобат қўмитаси раиси Ҳ.Турахужаев маъруза қилди. 

У ўз нутқида глобал иқтисодий ўзгаришлар шароитида рақобат сиёсати 

иқтисодиётнинг барқарорлиги ва бозорлар самарадорлигини таъминлашнинг муҳим 

воситаси эканлигини таъкидлади. 

Хусусан, инфляция босими, таъминот занжирларидаги узилишлар, рақамли 

платформаларнинг жадал ривожланиши ҳамда халқаро бозорлардаги ўзгаришлар 

рақобат органлари олдига янги вазифаларни қўяётгани қайд этилди. 

Шунингдек, Қўмита томонидан товар ва хизматлар бозорларида адолатли 

рақобат муҳитини шакллантириш, монопол ҳолатларнинг олдини олиш, давлат 

иштирокини қисқартириш ва хусусий секторни қўллаб-қувватлаш борасида амалга 

оширилаётган ишлар ҳақида маълумот берилди. 

Қайд этилганидек, халқаро ташкилотлар, хусусан UNCTAD, German 

Sparkassenstiftung, Халқаро валюта жамғармаси ҳамда бошқа ҳамкор 

ташкилотлар билан ўзаро ҳамкорликни янада ривожлантириш соҳада илғор 

тажрибаларни жорий этишга хизмат қилмоқда. 

Маърузалар юзасидан Жамоатчилик кенгаши аъзолари ҳам сўзга чиқдилар. 

Жумладан, Ш.Шарахметов рақобат сиёсатини амалга оширишда 

жамоатчилик назоратининг ўрнини кучайтириш, давлат органлари қарорларининг 

очиқлигини таъминлаш ва рақобат маданиятини аҳоли ўртасида кенг тарғиб қилиш 

юзасидан таклифлар билдирди. 



Х.Худойбердиев рақамли иқтисодиёт шароитида рақобат қонунчилигини 

такомиллаштириш, рақамли платформалар фаолияти устидан самарали назорат 

механизмларини жорий этиш ҳамда рақобатга зид ҳаракатларнинг олдини олиш 

масалаларига тўхталди. 

М.Сафаров рақобат сиёсати соҳасида қабул қилинаётган норматив-ҳуқуқий 

ҳужжатларнинг таъсирини баҳолаш тизимини янада такомиллаштириш, 

тадбиркорлик субъектлари билан очиқ мулоқотни кенгайтириш ҳамда инвестиция 

муҳитини яхшилаш бўйича ўз таклифларини билдирди. 

Йиғилиш иштирокчилари мазкур таклифларни қўллаб-қувватлаб, уларни 

Қўмита фаолиятида инобатга олиш мақсадга мувофиқлигини қайд этдилар. 

Кун тартибидаги иккинчи масала юзасидан халқаро конференция доирасида 

тақдим этилган асосий маърузалар ҳамда хорижий давлатларнинг илғор 

тажрибалари муҳокама қилинди. 

Дастлаб Озарбайжон Республикаси Президенти ҳузуридаги Монополияга 

қарши курашиш ва истеъмол бозорини назорат қилиш агентлиги раиси Эльнур 

Багировнинг маърузаси юзасидан ахборот берилди. Унда глобал иқтисодий 

ўзгаришлар шароитида рақобат органларининг институционал салоҳиятини 

мустаҳкамлаш, товар бозорларида соғлом рақобат муҳитини шакллантириш ҳамда 

давлат иштирокини қисқартириш орқали хусусий секторни қўллаб-қувватлаш 

масалаларига алоҳида эътибор қаратилгани таъкидланди. 

Шундан сўнг Германия Монополиялар комиссияси (Monopolkommission) Бош 

котиби Марк Батайльнинг маърузаси муҳокама қилиниб, унда бозорларда юқори 

концентрациянинг олдини олиш, рақобатни чекловчи келишувларга қарши самарали 

ҳуқуқий механизмларни қўллаш ҳамда иқтисодий таҳлилларга асосланган қарорлар 

қабул қилишнинг аҳамияти ҳақида фикрлар билдирилгани қайд этилди. 

Туркия Рақобат органи вице-президенти Билир Хакан ўз маърузасида рақамли 

иқтисодиёт шароитида рақобат қонунчилигини такомиллаштириш, рақамли 

платформалар фаолиятини тартибга солиш ҳамда инновацияларни рағбатлантириш 

билан бир вақтда истеъмолчилар ҳуқуқларини таъминлаш бўйича амалий 

ёндашувлар ҳақида маълумот бергани таъкидланди. 

Шунингдек, Рақобат қўмитаси раиси ўринбосари Фаррух Карабаев 

мамлакатимизда рақобат сиёсатини такомиллаштириш, товар ва молия бозорларида 

тенг рақобат шароитларини яратиш, давлат иштирокидаги корхоналар 

фаолиятининг рақобат муҳитига таъсирини баҳолаш ҳамда рақобатни 

ривожлантиришга қаратилган ислоҳотларнинг натижалари хусусида ахборот берди. 

Муҳокамалар давомида иштирокчилар томонидан рақобат сиёсатини 

иқтисодий ўсишнинг муҳим драйверларидан бири сифатида ривожлантириш, 

рақамли иқтисодиёт шароитида янги ёндашувларни жорий этиш, шунингдек, 

рақобат қонунчилигини халқаро стандартлар асосида янада такомиллаштириш 

юзасидан фикр алмашилди. 

Мазкур масала юзасидан Жамоатчилик кенгаши аъзолари ҳам фаол 

иштирок этдилар. 

Жумладан, Р.Джураев рақобат муҳитини баҳолашда жамоатчилик 

институтлари иштирокини кенгайтириш, соҳада мустақил таҳлиллар сонини 

ошириш ҳамда тадбиркорлик субъектлари билан мунтазам мулоқот ўтказиш 

зарурлигини таъкидлади. 

З.Ваҳидов рақамли платформаларнинг бозорга таъсирини мунтазам 

мониторинг қилиш, сунъий интеллект технологиялари ривожланаётган шароитда 



рақобат қонунчилигини замонавий талабларга мослаштириш бўйича таклифлар 

билдирди. 

Л.Ачилова рақобат маданиятини аҳоли ва тадбиркорлар ўртасида кенг тарғиб 

қилиш, олий таълим муассасалари билан ҳамкорликда илмий-тадқиқот ишларини 

ривожлантириш ҳамда ёш мутахассисларни соҳага жалб қилиш муҳимлигини қайд 

этди. 

К.Ниёзов, М.Акрамова ва Р.Назаров рақобат сиёсатини амалга оширишда 

давлат органлари, бизнес ва фуқаролик жамияти институтлари ўртасидаги 

ҳамкорликни янада кучайтириш, рақобат муҳитига таъсир этувчи омилларни 

тизимли таҳлил қилиш ҳамда халқаро экспертлар иштирокида мунтазам мулоқот 

майдонларини ташкил этиш бўйича таклифлар билдирдилар. 

Муҳокамалар якунида Жамоатчилик кенгаши аъзолари халқаро конференция 

доирасида билдирилган таклиф ва ташаббусларни қўллаб-қувватлаб, уларни 

мамлакатимизда амалга оширилаётган рақобат сиёсати ислоҳотларида инобатга 

олиш мақсадга мувофиқлигини таъкидладилар.. 

 

Юқоридагилардан келиб чиқиб, Жамоатчилик кенгашининг  умумий 

йиғилиши қарор қилади: 

1. Йиғилишда кўриб чиқилган масалалар юзасидан тақдим этилган 

ахборотлар маълумот учун қабул қилинсин.  

2. Халқаро конференцияда билдирилган илғор тажриба ва таклифларни 

рақобат сиёсатини янада такомиллаштириш ҳамда истеъмолчилар 

ҳуқуқларини ҳимоя қилиш соҳасида амалий фаолиятга татбиқ этиш 

юзасидан тегишли таклифлар ишлаб чиқилсин.  

3. Жамоатчилик кенгаши аъзолари томонидан билдирилган таклиф ва 

тавсиялар умумлаштирилиб, Қўмитанинг тегишли таркибий 

бўлинмалари фаолиятида инобатга олинсин.  

4. Ушбу йиғилишда қабул қилинган тавсияларнинг ижроси юзасидан 

амалга оширилган ишлар ҳақида Жамоатчилик кенгашининг 

навбатдаги йиғилишида ахборот тақдим этилсин.  

 

                                             

Йиғилиш котиби,  

баёнлаштирувчи                                                                   С.Нормуродов 


